
Тема: Заман тәрбиячесе нинди булырга тиеш?

“Мин туган телемдә сөйләшәм” иҗади эшләр бәйгесе

6 нчы кадет интернат-мәктәбе,

11 сыйныф кадеты

Җитәкчесе: Савдаханова Эмма Булатовна

...Тәрбияче!

“Бу яшь буын юллар юнәлешен

Синнән ала кая барырга?!

Алар гомере, заман килере өчен

Җаваплы син тормыш алдында.”

Клара Булатова

Һөнәрләр бик күп. Кайсын гына алсаң да, аларның һәрберсе җәмгыятебез өчен бик кирәкле. Һөнәре булган, кулыннан эш килгән кешенең җирдә һәрвакыт үз урыны, үз юлы, үз һөнәр җимешләре була. Дөрес, без катлаулы заманда яшибез. Көннән көн эшсезлек, инфляция арта. Кем көчле, шул бай тук, дибез. Ләкин бу алай түгел. Әгәр шулай уйласак, без киләчәкне матур, ямьле итеп күрә алмыйбыз, кулыбыздагы җимеш агачларын корытабыз. Нинди генә чорда яшәсәк тә, без намуслы хезмәт кешеләре булып көн итәргә тиешбез. “Тырышкан табар, ташка кадак кагар” дигән мәкаль һөнәр белгән һәр кешегә туры килә. Һөнәре булса, авырлыктан курыкмаса, эш яратса, һәркем үзен иң бәхетле кеше дип саный ала.

Әлегәчә иң абруйлы һөнәрләр булып икътисадчы, юрист, менеджер, программист кебек белгечләр исәпләнә. Һөнәр сайлаганда күпләр еш кына нигезләнмәгән мәгълүматка, модага иярә.

Ә менә мин үзем тәрбияче һөнәрен сайларга телим. Кечкенә чагымда мин дә хоккеист булырга хыялланган идем, әти-әнием мине төрле спорт секцияләренә йөрткәннәр иде. Көннәрдән-беркөнне тыныч кына аккан тормыш елгасының агымы борылды. Шул агым минем дә тормышымны үзгәртте. Хәзерге көндә Казан шәһәренең 6 номерлы кадет интернат-мәктәбендә тәрбияләнәм. Безнең һәр көнебез һәм һәр сәгатебез тәрбиячеләр белән аралашуда үтә. Тәрбиячеләребез күбебезгә әти-әниләрен дә алыштыра. Алар безнең киңәшчебез, сердәшебез, ярдәмчебез, юатучыбыз да.
Минем уйлавымча, заман тәрбиячесе нинди булырга тиеш соң?

Бу сорауга җавап бирер өчен, татар халкы өчен изге булган сан - 7 төрле заман таләпләрен куяр идем:
· кешелекле, балаларны яратучан;

· татар, рус һәм инглиз телләрен камил белергә, матур тавыш белән ягымлы һәм ышандырырлык итеп сөйләшә белергә;

· киң эрудицияле һәм яңалыкка омтылучан;

· инновацион технологияләрне югары дәрәҗәдә белүче;
· чиста, зәвыклы итеп киенә белүче;

· оста психолог;
· үзе сәламәт һәм сәламәт тормыш рәвеше алып баручы кеше булырга тиеш.

Кеше – бәһаләп бетергесез кыйммәтле хәзинә. Кеше – илнең хуҗасы. Ә илебезнең булачак хуҗалары – ул үсеп килүче яшь буын. Димәк, ил язмышы, аның киләчәге өчен хәзерге көндә баланы тәрбияләүче дә җаваплы.

Әлбәттә, тәрбиягә нык игътибар ителергә тиеш. Бүген исә балаларны күбесенчә урам, телевидение һәм компьютер тәрбияли. Шуңа күрә дә мәктәп балаларга белем һәм тәрбия бирүдә кыенлыклар кичерә. Ничек кенә булмасын, тормыш дәвам итә, киләчәк буын бүгенге укытучылар һәм ата-ана кулында.

Укытучы – тәрбияче дә ул. Тәрбияченең иң кыйммәтле сыйфатларыннан берсе - кешелеклелек, балаларны ата-анага хас акыллы кырыслык һәм таләпчәнлек белән өретелгән эчкерсез ихтирам итү.

Балаларда кешелеклелек сыйфатларын тәрбияләү өчен, беренче чиратта, әйләнә-тирәдә әхлаклылык культурасы булдыру бик мөһим. Әхлак нигезендә иман ята. Тәрбияче укучыда тормышта яхшылык, гаделлек һәм шәфкатьлелек булуына ышаныч тудырмаса, ул беркайчан да үзен чын кеше итеп сизмәячәк, үз дәрәҗәсен белү хисен татымаячак. Баланың бәхете – аның шәфкатьлелегендә. Шәфкатьлелектән – бер кешенең икенче кешегә бирә торган чын йөрәк җылылыгыннан башка күңел матурлыгы була алмый. Яхшылык – матурлык белән тыгыз бәйләнештә. Матур хисләр балачакта тәрбияләнмәсә, аларны беркайчан да тәрбияләп булмый. Шуңа күрә балага мәктәптә һәм гаиләдә бары тик уңай шартлар тудыру зарур. Ул матур хисләр тәрбияләү мәктәбен үтәргә тиеш. Дөньяны акылы белән генә түгел, ә бәлки йөрәк хисләре аша танып белә алса гына, балада әхлакый тәрбиянең асылы чагыла. Бала күңелендә кешелеклелек сыйфатлары тәрбияләү өчен аны “матурлык дөньясына” алып керергә кирәк. Чөнки дөнья матурлыгы баланың күңелен дә матур итә.

“Үз гомерләрендә күпме эчкерсез җаннарны белем дигән гаҗәеп сихри дөньяның ишекләрен ачкан, тәрбия биргән изге кешеләргә карата безнең хәтер – күләгәсез. Ярату гынамы соң, табынабыз бит без аларга!” – дип яза Марсель Галиев.

Элек – электән халкыбыз Укытучыны бик ихтирам иткән, аңа хөрмәт белән караган, аны Остаз дип бөекләгән. Һәр кешенең дә, табибның да, язучының да, укытучының да укытучысы - Остазы булган. Әнә шуңа күрә дә бөек акыл ияләре дә, тиңдәшсез батырлыклар күрсәткән каһарманнар да, ачышлары белән дөньяга танылган галимнәр, исемнәре халыклар тарихына алтын хәрефләр белән язылган әдәбият, мәдәният, сәнгать әһелләре дә, ирешкән уңышлары турында сүз чыккач, иң беренче нәүбәттә үзләренең хәреф танырга өйрәткән, зур тормыш юлына чыгарган укытучыларын, остазларын, тәрбиячеләрен олы хөрмәт һәм ихтирам хисләре белән искә алалар.

Һәр кеше дә бала тәрбияләүче, укытучы була ала микән? Укытучы һөнәрен сайлаган кешегә иң башта табигать биргән сәләт, тирән белем, сабырлык, күркәм холык, һәрвакыт үз-үзеңне башкаларга үрнәк итеп тота белү сыйфаты хас булырга тиеш. Укытучыга, чыннан да әйтеп бетергесез олы вазифа йөкләнгән. Укучыда остазына хөрмәт тәрбияләү, аның казанышларыннан хәбәрдар булуын тәэмин итү – монысы да нигездә мөгаллимнәр җаваплыгында.

Без беләбез – сезгә җиңел түгел,

Күпме язмыш Сезнең кулларда.

Ышаныгыз, һәрчак без булырбыз

Сез күрсәткән туры юлларда.

